
Abstrak

Pada abad ke 19 bidang psikologi semakin berkembang dengan wujudnya bidang kajian psikologi agama yang bertujuan untuk memahami perasaan, pemikiran dan tingkah laku beragama. Sarjana psikologi Barat telah melakukan pelbagai kajian yang berbeza bagi mengemukakan pandangan dan pemikiran mereka terhadap tingkah laku beragama. Sigmund Freud (1856-1939) merupakan salah seorang ahli psikologi Barat yang memperkenalkan teori Psikoanalis berdasarkan pemerhatian beliau terhadap haiwan. Berdasarkan teori ini juga beliau telah megemukakan pandangan dan pemikiran beliau terhadap aspek agama dan aktiviti pelaksanaan tingkah laku beragama yang dilakukan oleh manusia. Oleh yang demikian, kajian ini memperincikan pemikiran beliau terhadap konsep tingkah laku beragama yang dilakukan oleh seseorang. Perincian yang dilakukan adalah terhadap faktor pembentukkan, ciri-ciri dan tujuan tingkah laku beragama dilakukan. Oleh itu, kajian ini dilakukan melalui metode analisis dokumen terhadap buku-buku psikologi karya beliau sebagai rujukan utama dan disokong oleh jurnal dan artikel yang mempunyai kaitan dengan tajuk ini. Hasil kajian menjelaskan faktor pembentukkan tingkah laku beragama adalah minda bawah sedar manusia yang berkait dengan sistem Oedipus complex. Bentuk tingkah laku beragama adalah aktiviti ritual yang dilakukan bagi memenuhi tuntutan agama tersebut seperti upacara pemujaan, pengorbanan dan sebagainya. Tujuannya pula adalah untuk menyelesaikan konflik yang dihadapi seperti untuk memenuhi keinginan, harapan dan melepaskan diri dari kekecewaan.  

Abstract

In the 19th century psychology studies is growing with the existence of psychology of religion studies which aims to understand the religious feelings, thoughts and religious behaviors. Western psychology has conducted various different studies of religion to submit their views and thoughts on the religious behavior of an individual. Sigmund Freud (1856-1939) is one of Western psychology who is introduced the Psychoanalys theory based on his observations to animals. Based on this theory he also made his views and his thoughts on the aspects of religion and the religious behavior activities that performed by humans.Therefore, this study detailing his thoughts on the concept of religious behavior that performed by a person. The detail taken is the formation factors, characteristics and the purpose of religious behavior. Therefore, this study was conducted through the analysis of documents on his psychology books as the main reference and supported by the journals and articles that related with this study. This study explains that the formation of religious behavior is the human subconscious that relate to the Oedipus complex system, while the characteristics of religious behavior is a ritual activities undertaken to meet the demands of the religion as ritual, sacrifice and so on. The goal is to resolve conflicts encountered such as to meet the desires, hopes and escape from disappointment.

Pendahuluan 

Michael (1958) menjelaskan tingkah laku beragama adalah aktiviti beragama yang dilakukan oleh seseorang. Feierman (2009) pula menjelaskan tingkah laku beragama merujuk kepada semua tindakan atau perbuatan yang menyatakan unsur-unsur yang diperlukan untuk membezakan semua tingkah laku yang beragama daripada semua tingkah laku yang tidak beragama. Unsur-unsur yang terkandung dalam tingkah laku beragama adalah kuasa ghaib dan kepercayaan terhadap kuasa ghaib. Beliau juga menjelaskan tingkah laku beragama adalah tingkah laku yang terdedah atau boleh dilihat dan diukur dengan mata kasar manusia. Tambah beliau lagi, tingkah laku beragama adalah tingkah laku yang berkaitan dengan aspek-aspek bukan suara yang mana beliau menjelaskan aspek bukan suara adalah pergerakan. Antara bentuk tingkah laku beragama yang disenaraikan oleh mereka adalah sembahyang, berdoa dan kehadiran ke gereja. 
Menurut sarjana Islam pula, tingkah laku beragama adalah tingkah laku seseorang dalam bertindak balas terhadap persekitarannya dalam kehidupan seharian berdasarkan ajaran agama yang diyakininya (Masri 2008). Ririn (2010) dan Nurhuda (2011) menjelaskan tingkah laku beragama merupakan keadaan beragama dalam diri seseorang yang mana mendorong seseorang menzahirkan tingkah laku beragama berdasarkan keyakinan terhadap agama yang dianutinya. Hajaroh (1998) pula berpendapat tingkah laku beragama adalah tingkah laku yang dizahirkan daripada kehidupan beragama dan juga kesedaran beragama dalam diri seseorang. Jelas beliau lagi, tingkah laku beragama adalah kesinambungan daripada sikap keagamaan dan kesedaran agama dalam diri seseorang. Nurjannah (2013) menjelaskan tingkah laku beragama merupakan tindakan, perbuatan atau ucapan kerana kepercayaan kepada Tuhan. Arie (2015) menjelaskan tingkah laku beragama adalah tingkah laku seseorang yang dilakukan sesuai dengan agama yang dianutinya. Menurut beliau, hal ini menunjukkan bahawa tingkah laku beragama merupakan aktiviti atau kegiatan yang diorientasikan kepada Tuhan baik hubungan sesama manusia, hubungan manusia dengan manusia dan hubungan manusia dengan persekitarannya. Sarjana Islam tidak hanya mengkhususkan tingkah laku beragama kepada suatu tingkah laku yang hanya berhubung dengan aspek ketuhanan sahaja seperti sembahyang, berdoa, membaca al-Quran dan sebagainya bahkan mereka menjelaskan tingkah laku beragama adalah tingkah laku yang berhubung dengan aspek kemanusiaan seperti menderma, membantu orang yang dalam kesusahan, berbuat baik kepada haiwan dan sebagainya.  
Berdasarkan keterangan di atas, tingkah laku beragama dapat dijelaskan dan difahami sebagai tingkah laku zahir yang dizahirkan oleh seseorang berdasarkan agama yang dianuti dan diyakininya. Tingkah laku beragama adalah tingkah laku yang berbeza daripada tingkah laku yang lain kerana tingkah laku beragama adalah tingkah laku yang mengandungi unsur-unsur kuasa ghaib atau Tuhan dan kepercayaan terhadapnya. Pengzahiran tingkah laku beragama oleh seseorang menjelaskan keadaan beragama mereka sama ada dalam bentuk tindakan, perbuatan dan pertuturan. Tingkah laku beragama adalah hasil daripada sikap dan kesedaran manusia terhadap agama yang dianutinya. Berdasarkan penjelasan Hajaroh kesinambungan daripada sikap dan kesedaran beragama menghasilkan pelaksanaan tingkah laku beragama dalam kehidupan seharian manusia yang mana berhubung dengan Tuhan dan juga hubungan dengan manusia serta persekitarannya. 
Metodologi kajian

Kajian ini adalah menggunakan metode analisa dokumen hasil karya Sigmund Freud (1856-1939) mengenai psikologi dan agama. Kajian ini tidak melibatkan kajian lapangan dan sebarang data. Hasil kajian diperoleh melalui pembacaan terhadap bahan bacaan berbentuk primer dan sekunder. Perbincangan beliau mengenai agama diperoleh melalui karya terawal beliau mengenai iaitu Totem and Taboo (1913) dan The Future of an Illusion (1927) dan disokong pula dengan sumber sekunder iaitu jurnal dan artikel. Data dianalisis secara manual dan tidak menggunakan sebarang perisian untuk proses analisis. Data dikumpul melalui pembacaan secara menyeluruh terhadap karya beliau bagi mengenalpasti perincian yang dikaji dalam kajian ini bagi tujuan mengenalpasti konsep tingkah laku beragama menurut Freud. Seterusnya proses pengenalpastian dilakukan terhadap aspek perincian yang dikaji iaitu faktor pembentukan tingkah laku beragama, ciri-ciri tingkah laku beragama dan tujuan tingkah laku beragama dilakukan.
Data kajian

Data kajian ini terdiri daripada pemikiran dan pandangan Freud tentang agama dan tingkah laku beragama yang diperolehi melalui dua karya berikut: 

1. Totem and Taboo
Karya ini mengandungi pendekatan utama beliau terhadap agama dan sebuah karya yang beliau sifatkan satu penulisan yang paling penting. Dalam karya ini, Freud membincangkan satu sistem yang dikenali sebagai sistem Oedipus complex. Sistem ini merujuk kepada tahap perkembangan budak lelaki yang mana merupakan satu situasi pemikiran dan perasaan dalam minda bawah sedar. Jelas beliau lagi, pemikiran ini adalah pemikiran yang berhubung dengan keinginan budak lelaki tersebut. Menurutnya lagi, pada awal perkembangan iaitu dalam lingkungan usia lima tahun, budak lelaki menginginkan dan memiliki semua cinta dan kasih sayang ibunya malah secara tidak sedar mereka menginginkan kematian ayahnya. Freud mengembangkan konsep ini berdasarkan kisah keinginan dan perasaan seorang anak lelaki untuk memiliki sesuatu yang dimiliki oleh seorang ayah iaitu kisah yang terdapat dalam sastera Greek iaitu raja Sophocles iaitu raja Oedipus. Sindrom ini berkaitan dengan naluri seksual seorang anak lelaki dan perasaan cinta terhadap ibunya (Sofe 2012). 
Desakan libido (naluri seksual) telah wujud dalam diri manusia sejak usia kanak-kanak lagi dan telah menjadi kekuatan jiwa seseorang. Libido merupakan tenaga atau kekuatan yang berada dalam minda bawah sedar seseorang yang mana mereka berusaha untuk memenuhi keperluan mereka sehingga mencapai kepuasan dan keseronokan. Desakan libido ini digerakkan oleh daya tenaga yang dimiliki oleh id yang merupakan asal bagi semua daya tenaga dalam minda bawah sedar iaitu ego dan superego. Oleh itu, Freud berpendapat bahawa manusia merupakan makhluk seksual yang didorong oleh desakan nafsu dan berusaha untuk memenuhi kehendak naluri tersebut (Nurulhidayah et. al 2017). Id merupakan naluri yang berkaitan dengan prinsip keseronokan tanpa mempedulikan tentang realiti dan pertimbangan dari segi moral dan logik.  Selain itu, id juga merupakan gejala bawah sedar dan satu tenaga yang primitif (kuno), tidak teratur, tidak rasional dan penuh dengan perasaan yang berkehendakkan kepuasan diri secara mendadak dan tidak berfikir panjang. Id tidak akan pernah matang dan membesar walaupun individu yang memilikinya sudah meningkat usianya dan bertambah matang pemikirannya. Oleh kerana itu, id dikenalpati sebagai sistem yang bertindak secara tidak logik dan tidak bermoral (Sapora 2014).  
Denga itu, beliau menjelaskan bahawa kelahiran agama adalah berkait dengan situasi Oedipus complex yang mana agama muncul daripada satu sistem yang berkaitan dengan hubungan perasaan seorang anak lelaki dengan ayahnya. Oleh kerana perasaan cemburu anak lelaki yang ingin memiliki isteri ayahnya iaitu ibunya sendiri telah menyebabkan anak lelaki tersebut membunuh ayahnya agar dia dapat memiliki ibunya. Selepas kematian ayahnya anak lelaki tersebut berasa gembira kerana dapat memiliki ibunya namun lama kelamaan timbul pula rasa bersalah yang amat tinggi dalam dirinya kerana telah membunuh ayahnya sendiri. Penyesalan tersebut telah menyebabkan anak lelaki tersebut ingin menghidupkan kembali ayahnya dengan sesuatu yang lain. Maka anak lelaki tersebut telah mencari pengganti ayahnya dengan memilih totem sebagai ‘pengganti’ (Freud 2001). 
Totem adalah binatang pilihan yang disucikan yang mana binatang tersebut dianggap keramat dan terdapat larangan-larangan tertentu seperti tidak boleh dibunuh dan dimakan atau dikenali sebagai taboo. Sistem totem adalah perjanjian anak dengan ayahnya yang mana totem akan memenuhi keinginan anak, memberi perlindungan, kasih sayang dan sebagainya. Totem adalah pengganti kepada ayahnya yang dibunuh dan dalam masa yang sama Totem menghasilkan perasaan berkabung. Oleh yang demikian, totemism (sebuah agama masyarakat primitif) lahir daripada perasaan bersalah seorang anak lelaki terhadap ayahnya yang kemudian berusaha untuk meredakan perasaan bersalah tersebut dengan membuat perdamaian dengan ayahnya yang telah mati dengan cara mematuhinya (Freud 2001). Menurut Freud, semua agama berusaha untuk cuba menyelesaikan masalah manusia yang sama. Penindasan terhadap Oedipus complex dan perasaan bersalah yang dilalui oleh seorang kanak-kanak lelaki telah dilakukan oleh mereka ke dalam minda bawah sedar (Freud 2001). Menurut beliau, seseorang yang masih tidak dapat mengatasi dan menguruskan perasaan bersalah dengan baik dan kerinduan terhadap ayah mereka adalah individu yang mengamalkan agama. Dalam kata lain, orang Asli dalam agama totemism berurusan dengan keinginan manusia yang paling lama dan paling berkuasa iaitu membunuh ayah dan menjalin hubungan dengan ibu sendiri dan keinginan yang sama juga menjadi penyebab utama kepada neurosis (Freud 2001).  
 
2. The Future of an Illusion 

Dalam karya ini Freud menjelaskan idea-idea beliau berhubung nilai beragama. Beliau mengemukakan pandangannya bahawa agama adalah sebagai salah satu gejala universal obsessional neurosis yang dialami oleh manusia yang menafikan kepintaran seseorang untuk mengekalkan ilusinya. Beragama merupakan khayalan atau ilusi bagi memenuhi hajat dan keinginan seseorang dan merupakan satu bentuk penyakit neurosis. Bagi beliau, agama adalah penyakit mental yang beliau kenali sebagai neurosis obsessional universal sebagaimana neurosis obsessional private yang berlaku pada peringkat kanak-kanak iaitu oedipus complex (Ellis 1929).
Menurut beliau lagi agama memansuhkan larangan-larangan budaya yang membawa kepada penzaliman sedangkan budaya wujud untuk mempertahankan manusia daripada kemusnahan semulajadi bukan mengalahkannya. Elemen budaya mengawal manusia daripada gempa bumi, banjir, wabak penyakit dan juga kematian. Oleh kerana hidup agak sukar untuk dipertahankan maka budaya menjinakkan alam semulajadi melalui cara kemanusiaan. Budaya berperanan mewujudkan daya semulajadi dalam diri manusia untuk menangani kemarahan. Kewujudan Tuhan pula adalah untuk menghalau dan melindungi manusia daripada kedahsyatan alam semula jadi, untuk menjelaskan nasib dan untuk mengimbangi kekurangan, keperluan, kesukaran dan kemelaratan sesuatu budaya. Jelas beliau, idea beragama ini tumbuh daripada keperluan manusia untuk memperbaiki kelemahan manusia dan kelemahan yang dialami oleh seseorang ketika kanak-kanak. 
Agama adalah ilusi manusia yang ingin memenuhi keinginan dan harapan yang diperlukan oleh mereka di dunia ini. Agama diibaratkan seperti ‘pengkhayal’ dan ubat bagi manusia untuk lari daripada tekanan, konflik, cemas dan rasa bersalah bagi meredakan ‘sakit’ tersebut. Agama membawa sekatan-sekatan yang gila (obses) atau secara tepatnya kegilaan neurosis bagi seseorang yang mana kegilaan tersebyt terdiri daripada sistem untuk memenuhi ilusi bersama dengan penentangan terhadap realiti yang dihadapi. Agama merupakan jalan untuk melepaskan diri dari kekecewaan dan lari dari kenyataan. Ini kerana, agama adalah khayalan bagi individu yang mempercayai wujudnya satu kekuatan (Tuhan) yang juga merupakan sebuah ilusi yang muncul dari keperluan seseorang individu untuk mencapai ketenangan yang diimpikan oleh mereka. Situasi ini merupakan kekeliruan dalam berkhayal yang bertukar kepada menjadi keinginan untuk kebahagian dan dalam masa yang sama menafikan realiti yang sedang dihadapinya (Daniel et.al 1982). Bagi menghilangkan rasa ‘sakit’ tersebut, manusia mencari agama dan rasa sakit itu dapat dihilangkan dengan cara melakukan tingkah laku beragama (Freud 1975).
Amalan ritual wajib dalam agama tertentu telah menyebabkan manusia menjadi terbelenggu dan juga terbatas kerana manusia perlu mentaati perintah dalam agama. Bagi beliau, hanya orang yang gila sanggup dibelenggu dengan peraturan agama. Tingkah laku beragama yang dilakukan bukan atas dasar rasional namun kerana perasaan takut dan cinta terhadap ‘ayah’ (good-father) iaitu Tuhan. Perkara ini adalah gejala neurosis dan juga tidak matang bagi seorang manusia sehingga terjerumus ke dalam ilusi (Freud 1975). Jelas beliau lagi, tingkah laku beragama adalah tingkah laku yang dilakukan secara terpaksa untuk memenuhi tuntutan agama yang dianuti oleh seseorang yang mana tingkah laku tersebut tidak berlaku secara semulajadi. Jika mereka tidak melakukannya mereka akan dihimpit rasa gelisah dan perasaan takut. Oleh yang demikian, beliau berpendapat bahawa agama merupakan sesuatu yang memenuhi keinginan manusia dan merupakan sesuatu yang negatif. Bagi beliau, orang yang beragama adalah individu yang mempunyai penyakit gangguan saraf atau sakit jiwa. Ini adalah disebabkan oleh kepercayaan yang kuat terhadap Tuhan sebagai peganti kepada ayah. Ini pula adalah rentetan daripada perasaan dan kepercayaan bahawa ayah dapat memberi ketenteraman dan perlindungan kepada anak yang berada dalam ketakutan sehingga anak merasakan ayah adalah syurga baginya (Robert 1979).

Hasil kajian dan perbincangan 

Berdasarkan kedua-dua karya di atas maka perincian hasil kajian ini terbahagi kepada faktor pembentukan, bentuk tingkah laku beragama dan tujuan tingkah laku beragama dilakukan. Huraian dan penjelasannya adalah seperti berikut:  



Faktor pembentukan

Dalam teori Psikoanalis beliau telah menjelaskan bahawa pembentukan tingkah laku dipengaruhi oleh minda bawah sedar setiap individu iaitu id. Keinginan seksual (libido) yang berada dalam minda bawah sedar atau id ini merupakan faktor pembentukan tingkah laku beragama. Dalam teori minda bawah sedar yang dikemukakan oleh beliau, id merupakan naluri yang hanya bermatlamat untuk memenuhi kehendak dan keinginan nafsu manusia. Dorongan atau daya naluri seksual seorang manusia telah menimbulkan idea tentang agama dan Tuhan dalam diri mereka. Perkara ini dapat difahami melalui pandangan dan huraian beliau mengenai sistem Oedipus complex iaitu satu situasi pemikiran dan perasaan bawah sedar seseorang manusia yang berhubung dengan keinginan. Tambah beliau lagi, oedipus complex merupakan aspek daya naluri yang paling penting (Bowlby 2007). 
Sebahagian besar teori beliau ini berdasarkan objek yang dipandu melalui keperluan-keperluan manusia seperti lapar, dahaga, mengelak daripada ancaman bahaya dan seks. Pemikiran beliau semuanya dipandu melalui keinginan kerana beliau berpendapat bahawa keinginan merupakan faktor-faktor asas kepada kehidupan manusia dan jiwa mereka. Tambah beliau lagi, faktor ini lebih penting daripada sebarang fungsi kerohanian atau fungsi moral. Bahagian paling penting adalah sistem gemuruh yang dikenali sebagai id yang mana merubah keperluan organisma kepada daya penggerak dan dikenali sebagai hajat atau keinginan (Sofe 2012).      
Freud berhujah bahawa setiap kanak-kanak lelaki yang berusia tiga dan enam tahun mempunyai perasaan yang bertentangan terhadap kedua ibu bapa mereka. Perasaan bertentangan tersebut adalah keinginan untuk menjalinkan hubungan intim dengan ibunya dan memiliki hak istimewa bersama ibunya. Sebaliknya, kanak-kanak lelaki tersebut mengalami perasaan yang sangat benci terhadap ayahnya kerana ayahnya yang memiliki ibunya. Walau bagaimanapun, dalam masa yang sama kanak-kanak lelaki tersebut mengagumi ayahnya tetapi mengalami perasaan cemburu dan berdaya saing kerana ayahnya adalah individu yang berada ditengah-tengah antara dirinya dan ibunya. Perasaan bertentangan ini tidak bertahan secara sedar dan kerana sebab itu perasaan ini ditindas. Walau bagaimanapun perasaan ini masih wujud tetapi penindasan dalam minda bawah sedar tersebut dalam bentuk simptom neurosis. Dalam keadaan ini, simptom neurosis adalah hasil daripada bentuk penindasan yang tidak lengkap yang mana penindasan yang tidak lengkap ini merupakan dasar kepada neurosis. Oleh kerana itu, agama adalah sesuatu yang timbul hasil daripada tindak balas terhadap naluri dalaman ini (Freud 2001).  Simptom-simptom neurosis merujuk kepada tingkah laku dan pemikiran yang tidak normal yang mana simptom ini meliputi keadaan emosi yang teruk secara patologikal seperti keadaan keresahan atau murung, tingkah laku dan fikiran yang menyedihkan seperti fobia, obsesif atau juga penyakit fizikal seperti histeria atau hipokondria (Rose & haris 2015).     
Frued mengembangkan konsep ini berdasarkan kisah keinginan dan perasaan seorang anak lelaki untuk memiliki sesuatu yang dimiliki oleh seorang ayah. Sindrom ini berkaitan dengan naluri seksual seorang anak lelaki dan perasaan cinta terhadap ibunya (universal obsessional neurosis). Maka Freud menjelaskan bahawa kelahiran agama adalah berkait dengan situasi Oedipus complex yang mana agama muncul daripada satu sistem yang berkaitan hubungan dan perasaan anak lelaki dengan ayah. Oleh kerana perasaan cemburu dan benci seorang anak lelaki yang ingin memiliki isteri ayahnya iaitu ibunya sendiri telah menyebabkan anak lelaki tersebut sanggup membunuh ayahnya agar dia dapat memiliki ibunya. Selepas kematian ayahnya anak lelaki tersebut berasa gembira kerana dapat memiliki ibunya namun lama kelamaan timbul pula rasa bersalah yang amat tinggi dalam diri anak lelaki tersebut (Freud 2001). 
Perasaan cinta terhadap ayah juga menjadi faktor kepada timbulnya perasaan terhadap agama sekaligus seseorang bertindak melakukan tingkah laku beragama bagi menzahirkan perasaan cinta tersebut. Rasa sesal dalam diri anak, telah mendorongnya agar menghidupkan kembali ayahnya dengan sesuatu yang lain. Maka anak lelaki tersebut telah memilih totem sebagai ‘pengganti’ kepada ayahnya. Perasaan menyesal dan rasa bersalah telah menyebabkan anak lelaki tersebut melakukan upacara pemujaan bagi menebus semula kesalahan yang telah dilakukan. Sistem Totem adalah perjanjian anak dengan ayahnya yang mana totem akan memenuhi keinginan anak, memberi perlindungan, kasih sayang dan sebagainya yang mana perkara ini adalah sebagai ganti kepada janji anak untuk menghormati kehidupan ayahnya (Freud 2001).

Bentuk tingkah laku beragama

Setelah diteliti, bentuk tingkah laku beragama yang telah dibincangkan oleh Freud adalah tingkah laku yang berkaitan dengan upacara ritual dalam agama seperti upacara pemujaan, penyembahan dan pengorbanan. Sebagai contoh, beliau membincangkan berkaitan penyembahan terhadap totem dan keyakinan terhadap sistem taboo. Totem merupakan objek suci, semangat atau simbol yang disembah oleh sesuatu puak tertentu dan lazimnya totem merupakan binatang atau tumbuhan. Totem dianggap sebagai moyang atau ayah (father) kepada sesuatu puak dan suku tertentu yang mana dalam masa yang sama merupakan satu semangat. Totem merupakan semangat yang bertindak sebagai penjaga dan pembantu kepada mereka dan juga dianggap sebagai pembawa berita atau risalah (Freud 2001). Menurut konsep ini, manusia terikat dengan suatu kewajipan yang dianggap suci dimana mereka dilarang sama sekali membunuh atau memusnahkan totem kecuali dalam majlis perayaan tertentu. Mereka juga dilarang memakan dagingnya atau mengambil sebarang manfaat daripadanya dengan cara yang lain (Freud 2001). 

Pemujaan terhadap haiwan, tumbuhan, simbol atau sesuatu ukiran tertentu adalah bertujuan untuk memuja kekuatan yang dapat ditemui pada haiwan, tumbuhan atau objek tersebut namun kekuatan itu tidak dapat disamakan dengan haiwan, tumbuhan atau objek tersebut. Pemujaan dilakukan dalam bentuk perayaan atau pesta dengan melakukan korban untuk dipersembahkan kepada totem. Pemujaan merupakan upacara untuk memperingati tentang pembunuhan ayah yang telah dilakukan oleh anak bagi mendapatkan ibunya (Freud 2001). Antara perkara yang dilakukan oleh masyarakat primitif adalah hidangan atau makanan korban yang merupakan upacara agama yang paling awal. Darah dan daging daripada haiwan yang dikorbankan dikongsi bersama oleh setiap ahli suku yang berada di bawah kewajipan agama dan kewajipan sosial yang sama untuk berkongsi makan. Haiwan korban hanya boleh dibunuh hanya pada hari perayaan yang telah ditetapkan sahaja dan pembunuhan adalah dilarang pada setiap hari lain. Membunuh binatang korban dianggap satu jenayah dan oleh kerana itu haiwan korban tersebut perlu dikongsi oleh seluruh masyarakat yang menunjukkan bahawa haiwan tersebut dianggap anggota suku dalam masyarakat. Masyarakat akan berkabung terhadap binatang totem yang telah dikorban dan dihormati. Selepas hidangan korban, upacara perayaan dilakukan untuk menyatakan kegembiraan pada kematian binatang totem yang memecahkan pantang larang taboo. Keadaan ini menunjukkan perasaan yang bercampur dalam kalangan ahli suku terhadap binatang totem (Freud 2001).


	Taboo pula adalah dua keadaan sama ada keadaan disucikan atau keadaan berbahaya dan tindakan yang menyebabkan keadaan ini. Taboo adalah satu sistem yang tidak diketahui asal usulnya dan difahami sebagai suatu sistem larangan yang dipegang dan dipatuhi oleh puak atau suku tertentu yang berada dalam kuasa taboo. Taboo adalah sesuatu yang ditetapkan secara berasingan daripada aktiviti biasa dan pantang larang terhadap individu dalam masyarakat tanpa mereka mengetahui atau mempersoalkannya. Taboo merupakan kod undang-undang kemanusiaan yang tidak bertulis dan secara umumnya dianggap sebagai satu larangan yang lebih tua daripada Tuhan kerana telah muncul sejak zaman pra agama. Pantang larangan taboo berada dalam sesuatu yang bernyawa seperti manusia dan binatang serta berada dalam objek yang tidak bernyawa seperti benda atau masa. Taboo merupakan sistem dalam budaya primitif yang pada kebiasaannya diinstitusikan dalam corak budaya tertentu melalui persatuan mereka yang berhubung dengan konsep kedewaan. Individu tertentu seperti raja, paderi dan penjenayah tertakluk kepada pantang larang taboo. Oleh kerana itu, masyarakat primitif telah mewujudkan sistem perayaan yang terperinci untuk menebus bahaya dosa yang ditimbulkan oleh taboo (Freud 2001). 

Tujuan tingkah laku beragama dilakukan  

Keinginan, kehendak atau hajat seorang kepada perlindungan dan kebahagiaan merupakan faktor pembentukan tingkah laku beragama. Ini disebabkan kerana manusia adalah makhluk yang tidak berdaya dan memerlukan kepada sesuatu yang mereka yakini dapat memenuhi keinginan, kehendak dan hajat mereka. Oleh yang demikian, tujuan tingkah laku beragama yang telah dikenalpasti daripada perbincangan Freud adalah keinginan kepada perlindungan dan keinginan kepada kebahagian. Penjelasannya adalah seperti berikut:   



i. Keinginan kepada perlindungan 

Manusia berasa tidak berdaya dan lemah menyebabkan manusia ingin kepada perlindungan daripada sebarang bahaya dan malapetaka. Oleh kerana itu, manusia mendapatkan ‘ayah’ dalam kehidupan yang mana telah membawa manusia menonjolkan imej Tuhan yang mereka anggap mampu memberikan keselamatan dan perlindungan kepada manusia. Ini adalah rentetan daripada kehidupan di dunia yang membebankan kerana manusia terus menerus menjadi mangsa kepada bencana semulajadi dan juga takdir yang tidak terkawal. Freud yakin bahawa ketakutan telah mencipta Tuhan dan Tuhan bertindak melindungi manusia daripada bahaya alam, bahaya takdir dan bahaya masyarakat (Heije 1907). 
Selain itu, tingkah laku beragama bertujuan bagi mengelak musibah dan juga untuk mengawal keinginan bawah sedar seseorang manusia, mengawal dunia luar, ego dan juga keinginan agresif seseorang. Menurut beliau lagi, tingkah laku beragama adalah reaksi keanak-anakkan yang tidak berdaya dan juga sebagai memenuhi keinginan yang bersifat keanak-anakan yang wujud dalam diri seseorang. Berdasarkan kenyataan ini, beragama adalah perasaan seseorang untuk dilindungi dengan cinta yang amat besar sepertimana anak yang ingin dilindungi oleh ibu dan ayah mereka. Pelaksanaan tingkah laku beragama mampu melindungi seseorang individu daripada sesuatu nasib yang buruk seperti kematian (Heije 1907).  
Selain itu, tingkah laku beragama juga dilakukan kerana disebabkan oleh amalan ritual wajib dalam agama tertentu telah menyebabkan manusia menjadi terbelenggu dan juga terbatas kerana manusia perlu mentaati perintah dalam agama. Bagi beliau, hanya orang yang gila sanggup dibelenggu dengan peraturan agama. Tingkah laku beragama yang dilakukan bukan atas dasar rasional namun kerana perasaan takut dan cinta terhadap ‘ayah’ iaitu Tuhan. Oleh kerana itu, mereka melakukan tingkah laku beragama kerana takut melanggar perintah Tuhan. Menurut Freud, perkara ini adalah gejala neurotik dan juga tidak matang bagi seorang manusia sehingga terjerumus ke dalam ilusi (Freud 1975). Manusia berasa tidak berdaya dan kerana itu manusia mendapatkan ‘ayah’ dalam kehidupan yang membawa manusia menonjolkan imej Tuhan yang mana mampu memberikan keselamatan dan perlindungan kepada manusia. Bagi beliau setiap tingkah laku termasuklah tingkah laku beragama didorong oleh naluri libido yang berada di alam minda bawah sedar seseorang manusia (Heije 1907). 
	Tambah beliau lagi, ini adalah rentetan daripada kehidupan di dunia yang membebankan kerana manusia terus menerus menjadi mangsa kepada bencana semulajadi dan juga takdir yang tidak terkawal. Di dunia, manusia adalah makhluk yang tidak berdaya dan kerana tidak berdaya itulah manusia perlu kepada ayah iaitu Tuhan. Beliau yakin bahawa ketakutan yang dialami oleh manusia telah menyebabkan mereka mencipta Tuhan. Tuhan melindungi manusia daripada bahaya alam, bahaya takdir dan bahaya masyarakat. Jelas beliau lagi, agama adalah sesuatu yang tidak benar yang mana manusia perlu menyelesaikan teka-teki alam semesta serta mendamaikan diri sendiri dan ini adalah satu penderitaan. Bagi Freud, perkara ini adalah usaha yang gagal kerana agama adalah ilusi untuk memenuhi keinginan. Oleh kerana itu, beliau menyarankan agar manusia meninggalkan agama bagi mencapai kematangan diri. Seandainya manusia masih beragama, mereka masih lagi dibelenggu oleh sifat keanak-anak dan terus tidak menjadi dewasa (Heije 1907). 

ii. Keinginan kepada kebahagiaan 
Menurut Freud, manusia mendapatkan agama untuk lari daripada tekanan, konflik, perasaan cemas dan rasa bersalah bagi meredakan sakit tersebut. olej kerana itu, beliau menganggap agama sebagai kegilaan neurosis bagi seseorang. Seperti yang telah dijelaskan, agama merupakan satu sistem yang berperanan untuk memenuhi ilusi manusia dan dalam masa yang sama bertindak menentang realiti. Jelasnya, agama merupakan jalan untuk melepaskan diri dari kekecewaan dan lari dari kenyataan. Melalui agama manusia berkhayal dengan mempercayai wujudnya satu kekuatan yang muncul dari keperluan seseorang individu untuk mencapai ketenangan. Agama merupakan kekeliruan dalam berkhayal kerana manusia inginkan kebahagiaan tetapi hakikatnya mereka berada dalam rasa sakit akan kekecewaan, kesengsaraan dan penderitaan. Melalui tingkah laku beragama manusia cuba untuk menghilangkan rasa sakit yang sedang dialami oleh mereka (Daniel et.al 1982).
Tingkah laku beragama yang dilakukan oleh seseorang baik dalam bentuk upacara ritual, perayaan, membaca kitab suci adalah dilakukan dalam minda bawah sedar mereka yang mana tingkah laku beragama tersebut didesak oleh naluri seksual. Tingkah laku beragama merupakan satu bentuk kegilaan kerana manusia berada dalam keadaan tidak sedar ketika melakukan upacara dan amalan ritual tersebut dan juga kegilaan mental seseorang terhadap agama yang dianutinya. Setiap tingkah laku beragama yang dilakukan merupakan satu bentuk kegilaan sepertimana kegilaan yang wujud pada pesakit neurosis atau pesakit saraf dan juga gangguan jiwa. Ini berdasarkan pemerhatian beliau terhadap persamaan yang wujud pada tingkah laku pesakit neurosis dengan tingkah laku beragama (Daniel et.al 1982).  
Jelas beliau lagi, tingkah laku beragama adalah tingkah laku yang dilakukan secara terpaksa untuk memenuhi tuntutan agama yang dianuti oleh seseorang individu dan ia tidak berlaku secara semulajadi. Jika mereka tidak melakukannya mereka akan dihimpit rasa gelisah dan perasaan takut. Oleh yang demikian, beliau berpendapat bahawa agama merupakan sesuatu yang memenuhi keinginan manusia dan merupakan sesuatu yang negatif. Bagi beliau, orang yang beragama adalah individu yang mempunyai penyakit gangguan saraf atau sakit jiwa. Ini adalah disebabkan oleh kepercayaan yang kuat terhadap Tuhan sebagai peganti kepada ayah. Ini pula adalah rentetan daripada perasaan dan kepercayaan bahawa ayah dapat memberi ketenteraman dan perlindungan kepada anak yang berada dalam ketakutan sehingga anak merasakan ayah adalah syurga baginya (Robert 1979).
Oleh yang demikian, beliau menyimpulkan tingkah laku beragama adalah sesuatu yang tidak matang sepertimana tidak matangnya keinginan seorang kanak-kanak. Jelas beliau lagi, seorang dewasa perlu berfikiran matang sesuai dengan usia dewasa dan tidak boleh menyerah kalah dengan keinginan yang bersifat keanak-anakan untuk kepuasan sendiri. Bagi beliau, pemikiran orang dewasa sewajarnya diatur oleh pemikiran akal dan sains bukannya pemikiran agama yang bersifat tidak logik dan tahyul. Agama akan menjadikan manusia selamanya menjadi kanak-kanak. Bagi beliau, kepercayaan terhadap Tuhan yang akan memenuhi keinginan dan keperluan manusia adalah satu fantasi yang tidak matang. Manusia telah dipaksa oleh agama untuk tidak berkembang dan terus menjadi kanak-kanak yang bergantung kepada ibu dan ayah. Orang yang beragama diibaratkan seperti kanak-kanak yang berjanji untuk melakukan kebaikan hanya jika mendapat ganjaran daripada kebaikan yang telah dilakukan. Kenyataan ini jelas menunjukkan bahawa, beliau menyarankan manusia agar manusia meninggalkan agama. Tambah beliau lagi, agama adalah sesuatu yang mengelirukan dan menipu manusia (Heije 1907).  
Kesimpulan 

Kesimpulannya, pandangan dan pemikiran Freud terhadap tingkah laku beragama adalah satu kegilaan atau keasyikan yang berlaku terhadap seseorang. Tingkah laku beragama berlaku dalam minda bawah sedar manusia dan berkait dengan keinginan seksual atau libido yang mendorong manusia untuk melakukan sebarang tingkah laku termasuklah tingkah laku beragama. Tingkah laku beragama adalah upacara ritual atau perayaan yang dicipta oleh manusia kerana keinginan kepada perlindungan dan juga kebahagiaan. Tingkah laku beragama berfungsi untuk mengawal dunia luar, ego dan juga keinginan agresif seseorang individu. Agama cuba untuk menguasai sistem oedipus complex yang dialami oleh setiap individu yang mana mereka perlu berurusan dengan masalah yang disebabkan oleh pengalaman yang dilalui ketika zaman kanak-kanak iaitu hubungan yang kompleks antara mereka dengan ibu dan ayah. Hubungan perasaan cinta dan benci, persaingan dan pergantungan yang menyebabkan perasaan bertentangan dan pergolakan emosi yang sengit. Oleh yang demikian, tingkah laku beragama merupakan jalan yang terbaik untuk menangani masalah ini. 
Menurut beliau lagi, tingkah laku beragama adalah reaksi keanak-anakan yang tidak berdaya atau untuk memenuhi keinginan sifat keanak-anakan seseorang individu. Berdasarkan kenyataan ini, manusia memilih untuk beragama adalah disebabkan kerana perasaan mereka untuk dilindungi dengan cinta yang amat besar sepertimana anak yang ingin dilindungi oleh ibu dan ayah mereka daripada sesuatu nasib yang buruk seperti kematian. Ini adalah merupakan khayalan atau ilusi bagi memenuhi hajat dan keinginan seseorang dan merupakan satu bentuk penyakit neurosis. Bagi beliau, ini adalah penyakit mental yang beliau kenali sebagai neurosis obsessional universal sebagaimana neurosis obsessional private yang berlaku pada peringkat kanak-kanak yang dikenali sebagai oedipus complex. Secara jelasnya, teori beliau mengenai agama adalah berdasarkan kajian dan kerja beliau mengenai neurosis dan juga pemerhatiannya terhadap pesakit-pesakit neurosis. Menurut beliau, tingkah laku beragama dan beragama itu sendiri merupakan salah satu daripada simptom-simptom neurosis. Jelas beliau, kepercayaan agama yang dianuti oleh seorang dewasa akan meletakan dirinya dalam keadaan tidak matang dan kehidupan yang bernafsu. 

